Агенцијата за заштита на правото на слободен пристап до информациите од јавен карактер, врз основа на член 109 став 9 од Законот за општата управна постапка (“Службен весник на Република Македонија“ бр. 124/2015), а согласно член 27и член 34 став 1 од Законот за слободен пристап до информации од јавен карактер (“Службен весник на Република Северна Македонија“ бр. 101/2019), и  согласно Упатството за спроведување на Законот за слободен пристап до информации од јавен карактер (“Службен весник на Република Северна  Македонија“ бр.60/20) постапувајќи по Жалбата изјавена од К. Б. од Скопје, поднесена против Решение на Министерството за внатрешни работи, по предметот Барање за пристап до информации од јавен карактер, на 20.05.2026 година, го донесе следното

Р Е Ш Е Н И Е

1.Жалбата изјавена од К. Б. од Скопје, поднесена против Решение на Министерството за внатрешни работи рег.бр.16.1.2-397/5 од 31.03.2026 година,  заведена во Агенцијата под бр.08-50 на 21.04.2026 година, по предметот Барање за пристап до информации од јавен карактер СЕ УВАЖУВА и предметот се враќа на повторно постапување пред првостепениот орган.
2.Решението на Имателот на информации рег.бр.16.1.2-397/5 од 31.03.2026 година СЕ ПОНИШТУВА.
3.Имателот на информации е должен да го спроведе ова Решение во рок од 15 дена од денот на неговиот прием и за истото да ја извести Агенцијата.

О Б Р А З Л О Ж Е Н И Е

К. Б. од Скопје, на 13.03.2026 година поднел Барање за пристап до информации од јавен карактер до Министерството за внатрешни работи, со кое ги побарал по е маил да му се достави електронски запис од следната информација:
„-Нето и бруто износ на плати на пилоти на хеликоптери во Одделот за воздухопловни единици при МВР, според категории (Раководител на одделот, Началник на хеликоптерска единица за посебни намени. Началник на хеликоптерска единица раководители на единици, пилоти 1 категорија, пилоти 2 категорија)
-Нето и бруто износ на плати на технички-летачи и технички-летачи и технички персонал заодржување на воздухоплови во Одделот за воздухопловни единици при МВР според категории.
Дополнително барам податок за износот на додатоците на плата на наведените категории на воздухопловен персонал за прекувремена работа и дополнителни ангажирања“. 
Постапувајќи по ова Барање, Имателот на информации на Барателот му доставил Решение рег.бр.16.1.2-397/4 од 31.03.2026 година со кое Барањето на Барателот делумно го одбива. Во Образложението на Решението е наведено: „…дел од бараната информација е информација со одреден степен на класификација. Имено, Министерството ....при донесување на ова Решение со кое делумно го одбива пристапот до информација врз основа на член 3 став 1 параграф 6 и член 25 од Законот за слободен пристап ..го спроведе задолжителниот „Тест на штетност“ со рег.бр. 16.1.2-397/4 утврдувајќи дека со давањето на дел од бараната информација ќе има последици врз работењето на Министерството....По добивањето на барањето истото од Одделот за односи со јавност и стратешки прашања беше доставено до Одеел за правни работи...кои се утврди во Спогодба за утврдување Листа на плати за работниците во Министерството за внатрешни работи со статус на овластени службени лица, кој акт е определен со степен на класификација „Строго доверливо“.
Незадоволен од наведеното Решение, Барателот на информации во законски предвидениот рок поднесе Жалба, заведена во архивата на Агенцијата под бр.08-50 на 20.04.2026 година. Во Жалбата е наведено: „..едноставно се бараат генерални износи на примања по одредени категории на вработени, без да се бараат лични податоци за вработените или пат детали за нивната оперативна работа. Во образложението е наведено дека листата на плати за работиниците во Министерството е акт определен со степен на класификација „Строго доверливо“, што е сосема ирелевантно по однос на поднесеното барање, бидејќи во истото никаде не е побарана никаква Листа на плати, ниту пак поименичен (поединечен) износ на платите...“. 
Агенција, преку е-маил заведен под бр.08-50 од 24.04.2026 година, ја препрати Жалбата до Имателот на информации и побара во рок од 7 дена да се произнесе по истата и до Агенцијата да ги достави сите списи во врска со предметот.
Имателот на информации на 15.05.2026 година до Агенцијата достави е-маил во кој наведува дека „поради технички причини истата денес беше доставена за постапување до Сектор за односи со јавност и протокол“ поради истото сакаме да Ве информираме дека во најкраток можен рок ќе се произнесеме по истата.“
Агенцијата за заштита на правото на слободен пристап до информациите од јавен карактер, согласно одредбите од Законот за слободен пристап до информации од јавен карактер, ја разгледа Жалбата  изјавена од Барателот на информацијата, истата ЈА УВАЖИ, Решението на Имателот на информации го поништи и предметот го врати на повторно постапување пред првостепениот орган, поради следното:
По разгледувањето на Жалбата и расположливите списи во врска со предметот, Агенцијата утврди дека Имателот на информации не постапил правилно согласно одредбите од Законот за слободен пристап до информации од јавен карактер.
Согласно член 3 став 1 алинеја 2 од Законот за слободен пристап до информации од јавен карактер, „информација од јавен карактер“ е информација во која било форма што ја создал или со која располага имателот на информацијата согласно со неговите надлежности, а согласно член 10 став 1 алинеи 1, 6, 8 и 22 од истиот Закон, е должен да ја информира јавноста со објавување на податоци од негова надлежност и други информации кои произлегуваат од надлежноста и работата на имателот на информацијата.
Во конкретниот случај, Имателот на информации при донесувањето на оспореното Решение наведува дека е спроведен задолжителниот тест на штетност со посебен документ, кој не е доставен до Агенцијата за разгледување, ниту е доставен доказ дека бараната информација е класифицирана информација со соодветен степен на класификација.
Што се однесува на одбивањето на пристапот до бараните информации во конкретниот случај, точно е дека согласно член 6 став 1 алинеа 1 од Законот за слободен пристап до информации од јавен карактер, имателите на информации можат да одбијат барање за пристап до информација која врз основа на закон претставува класифицирана информација со соодветен степен на класификација, но Имателот на информации е должен да го земе во предвид и фактот дека станува збор за информација која е содржана како податок од повеќе елементи на објавени јавни огласи за вработувања во јавниот сектор.
Согласно член 6 став 1 точка 3 од Законот за класифицирани информации „класифицирана информација“ е информација од делокругот на работа на орган на државната и локалната власт основан согласно Уставот на Република Северна Македонија и со закон, правно лице основано од Републиката или од општините, градот Скопје и општините во градот Скопје или други правни лица којашто се однесува на јавната безбедност, одбраната, надворешните работи или безбедносни или разузнавачки активности на државата која согласно со закон мора да се заштити од неовластен пристап и е обележана со соодветен степен на класификација согласно со овој закон. 
Во случајов, Имателот на информации во своето Решение само наведува дека се работи за класифицирана информација, без притоа да приложи доказ за тоа.
Во конкретниот случај, Имателот на информации е должен одново да го разгледа Барањето и да донесе Решение во целост согласно со Законот за слободен пристап до информации од јавен карактер. 
При повторното постапување по предметот, Имателот на информации е должен да постапи по укажувањата на Агенцијата.
Поради погоре наведеното, Агенцијата за заштита на правото за слободен пристап до информации од јавен карактер одлучи како во диспозитивот на ова Решение. 
Ова Решение е конечно во управната постапка и против него нема место за жалба.

ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.

  Директор,
Петар Гајдов

